
					此页尚未校对




　〈按是時陝巴雖暫入哈密不數年復失之馬兵書作興復哈密記自敘其功誇矣許襄毅雖入哈密空城而竟〉

　〈不能守亦何益哉昔光武閉玉門以謝西域不欲勞中國以事外夷豈非萬世有天下之長策乎〉

會試天下舉人命大學士李東陽掌詹事府禮部右侍郎

程敏政爲考試官取倫文敘等三百人廷試賜倫文敘豐

熙劉龍等進士及第出身有差○逮程敏政及給事中華

㫤林廷玉下詔獄罷敏政官調㫤及廷玉于外敏政尋卒

先是敏政與李東陽主會試未揭榜㫤劾敏政受賂鬻題

詔下㫤獄命東陽等重閱試卷旣揭榜同考試官給事中

林廷玉復䟽敏政塲屋閱卷可疑六事上之遂與敏政幷

下獄　多官廷鞫問黜舉子唐寅徐經等十餘人令敏政

致仕調㫤南京太僕寺興簿廷玉海州判敏政未出京焚

卒敏政徽州休寧人早舉神童大學士李賢妻之以女至

是亦卒所編著有皇明文衡宋遺民錄道一編諸書

　〈汪循日錄曰程篁墩若罷脫得勢利二字當爲我朝第一等人惜其不能可歎〉

　〈陳建曰程篁墩平生著述論辨甚多他書不知何如只道一編牽合朱陸顚倒大謬葢朱子于陸象山早歲猶〉

　〈去短集長略有取焉至晚年益相水炭二家年譜文集具有明徵篁墩欲彌縫陸學乃取二家之論早晚一切〉

　〈顚倒變亂之遂牽令二家以爲早異晚同矯誣朱子以爲早年誤疑象山而晚年始悔悟而與象山合自此說〉

　〈旣成後人之忘源失委一切據信而不知篁墩之爲顚倒爲變亂爲誣爲誑也其誤後學甚矣愚閒閱焉不勝〉

　〈憤慨因效法家翻案法著爲學蔀通辨編年考訂以究極二家早晚同異是非之歸寧得罪篁墩不敢矯誣前〉

　〈賢誑誤天下後世學者〉

--

五月陞浙江右布政雍泰爲右副都御史廵撫宣府

　〈初泰在浙江勢豪者鬻販私鹽鄉人效尤幾至于輩竊盜横行泰先收勢家人抵罪于是羣盜悉平擢副都御〉

　〈史廵撫宣府有參將李稽不法部下狀其惡泰其草將聞于上稽䟽堂下乞受責圖自新泰曰此亦軍法也縛〉

　〈下杖之三軍股栗已而稽諧泰于時相而言官遂劾泰以擅辱將官罷退居韋曲別墅不涉城市〉

六月曲阜孔廟災遣翰林學士李傑祭吿○時外戚張氏

有河閒賜田數百頃欲倂其傍近民田千餘頃得之且乞

畆加稅銀二分户部尙書周經上言河閒地多沮洳比因

久旱貧民卽退灘地耕之遇潦輒没卽欲加稅將貽無窮

之害且王府賜田例畆税三分而此獨加稅人皆謂朝廷

待外戚與宗親異矣又聞　憲廟后妃家亦有私田與民

田比一切奪之彼亦無以爲業又將謂朝廷待張氏與他

國戚異矣䟽至三四上後有以雄縣退灘地獻爲　東宫

莊者　上因經奏皆抵之罪一時貴戚近幸有所陳請經

一切裁以法皆歛不得肆

八月命副都御史顧佐按覈遼東所報禦虜三捷佐勘事

還奏稱摠兵李㫤監督任良都御史弘玉令摠旗魯麟等

轉督錦州義州備禦官魯勲王璽計誘秦寧夷人入給鹽

米因以醉取之斬首二百六十人又督寧遠鎮夷守備官

崔鑑魯祥鎮靜堡提調官錢英俱用勲計斬首四十四人

下兵部議以㫤等素無鎮禦之略而以詐取籓籬之夷是

